
MALAYSIA
DEWAN RAKYAT
Rabu, 20 September 2006
Mesyuarat dimulakan pada pukul 10.00 pagi
DOA

[Tuan Yang di-Pertua mempengerusikan Mesyuarat]

JAWAPAN-JAWAPAN LISAN BAGI PERTANYAAN-PERTANYAAN

1. Dato' Suhaili bin Abdul Rahman [Labuan] minta Menteri Pertanian dan Industri Asas
Tani menyatakan:-

€)) adakah terdapat sasaran tertentu dalam bilangan usahawan tani yang
ingin diwujudkan dalam Rancangan Malaysia Kesembilan; dan

(b) apakah insentif-insentif khusus yang ditawarkan untuk meningkatkan

bilangan petani komersial dari kelompok petani tradisional.

Setiausaha Parlimen Kementerian Pertanian dan Industri Asas Tani [Datuk Hajah
Rohani binti Haji Abdul Karim]: Tuan Yang di-Pertua, sebagai makluman iaitu di bawah
Rancangan Malaysia Kesembilan, Kementerian Pertanian dan Industri Asas Tani telah
menyasarkan untuk membangunkan 10,000 usahawan khususnya usahawan industri asas tani
yang meliputi 8,956 orang usahawan di bawah subsektor tanaman, 95 orang usahawan di bawah
subsektor ternakan, 1,015 orang usahawan di bawah subsektor perikanan dan 77 orang
usahawan di bawah subsektor padi beras.

Melalui Program Pembangunan Usahawan Industri Asas Tani ini, usahawan yang akan
dibangunkan ini juga disasarkan mempunyai pendapatan minimum berjumlah RM2,000 bersih
sebulan dan berkeupayaan meningkatkan kualiti produk ke tahap pasaran global yang menepati
persijilan antarabangsa bagi sekurang-kurangnya 20% daripada jumlah usahawan tani yang akan
dibangunkan.

Bagi menjawab soalan (b) pelbagai insentif sama ada insentif berbentuk fiskal atau
bukan fiskal telah disediakan oleh kementerian serta jabatan dan agensi di bawah kementerian
ini bagi meningkatkan pembangunan usahawan tani. Bagi insentif fiskal yang disediakan ialah
melibatkan pengecualian cukai pendapatan di bawah Akta Cukai Pendapatan 1967 selama 10
tahun mulai projek tersebut mendapat keuntungan bagi projek-projek pengeluaran makanan yang
diluluskan seperti projek tanaman iaitu buah-buahan dan sayur-sayuran, penternakan lembu,
kambing dan biri-biri, penternakan ayam secara reban tertutup, akuakultur, perikanan laut dalam,

projek integrasi serta projek-projek industri berasaskan pertanian.



Bagi insentif bukan fiskal yang disediakan ialah seperti khidmat nasihat/ rundingan
teknikal, bantuan peralatan, khidmat pemindahan teknologi, khidmat pemasaran, pembiayaan
serta latihan dan kursus yang berkaitan dalam aspek-aspek persijilan, penjenamaan,
pembangunan produk, pembangunan perniagaan, keusahawanan, inkubator dan sebagainya.

Dato' Suhaili bin Abdul Rahman [Labuan]: Terima kasih, Tuan Yang di-Pertua.
Terima kasih, Yang Berhormat Setiausaha Parlimen di atas jawapan yang diberikan. Soalan
tambahan, Tuan Yang di-Pertua. Rancangan Malaysia Kesembilan yang bermula daripada tahun
2006 hingga 2010 akan menjadi penggerak ke arah mengubah hala tuju sektor pertanian dan
industri asas tani negara ini ke peringkat berteknologi tinggi dan yang mempunyai nilai tambah.

Yang Amat Berhormat Perdana Menteri juga telah menyarankan agar Malaysia
menambah bilangan saintis, ahli ekonomi dan usahawan dalam bidang-bidang pertanian
berorientasikan bioteknologi malah ini turut tersirat di dalam Bajet 2007. Soalan tambahan saya,
Tuan Yang di-Pertua, apakah pelan tindakan kementerian untuk menggalakkan, menarik dan
sekali gus menambah usahawan tani yang berorientasikan bioteknologi dan bolehkah
kementerian menyatakan halangan dan kelemahan yang bakal dihadapi bagi mempertingkatkan
bilangan usahawan tani dan petani komersial. Terima kasih.

Datuk Hajah Rohani binti Haji Abdul Karim: Terima kasih, Yang Berhormat dari segi
soalan tadi. Memanglah hasrat khasnya Yang Amat Berhormat Perdana Menteri sendiri yang
mempunyai satu sasaran yang begitu tinggi terhadap bidang pertanian, di mana untuk makluman
iaitu pelancaran Program Pembangunan Usahawan Industri Asas Tani Nasional telah diadakan
pada 17 Ogos di Sik, Kedah oleh beliau sendiri dan di situlah timbul hasrat supaya kita betul-
betul menjanakan supaya dapat mensasarkan dan sasaran kita tetapkan kepada 10,000
usahawan menjelang tahun 2010. Terima kasih kepada cadangan Yang Berhormat tadi, iaitu
dari segi bagaimana caranya kita hendak menarik dan juga menambah usahawan tani, khasnya
dalam bidang yang terkini iaitu biotek dan halangan serta kelemahan.

Yang Berhormat, kita telah mensasarkan dan bukan 10,000 usahawan ini sekali gus kita
sasarkan, tetapi kita telah menjuruskan supaya ia dilakukan peringkat demi peringkat iaitu

bermula pada tahun ini iaitu:

TAHUN BILANGAN USAHAWAN
2006 500
2007 2,000
2008 3,500
2009 3,000
2010 1,000
JUMLAH 10,000




Sememangnya dari segi untuk kita mendapatkan mereka yang betul-betul berminat di
dalam bidang usahawan ini kita telah menjuruskan satu syarat yang akan dilaksanakan oleh
jabatan dan agensi di bawah kementerian untuk menentukan bahawa mereka yang dipilih ini
memang betul-betul yang berpotensi, yang dapat kita komersialkan iaitu dari segi pengeluaran di
mana kita menjuruskan iaitu daripada ladang ke meja. Itu moto yang kita ambil, dan juga
menggunakan pendekatan bahawa pertanian ini adalah perniagaan.

Jadi halangan-halangan dia memang ada Yang Berhormat. Satu daripada halangannya
iaitu kita mungkin mendapati mereka ini yang bukan seperti kita kehendaki. Sebab itu kita
memastikan kepada agensi dan jabatan untuk memilih usahawan-usahawan yang mempunyai
jati diri, mempunyai semangat itu memang sudah ada di dalam diri masing-masing untuk berjaya
dan ingin menjadi usahawan tani dan bukan mereka ini dipaksa untuk menjadi usahawan tani.
Itu kriteria yang paling penting. Terima kasih, Tuan Yang di-Pertua

Datuk Haji Mohd. Said bin Yusof [Jasin]: Terima kasih, Tuan Yang di-Pertua.
Jawapan daripada SUPAR hebat dan kalau tengok Yang Berhormat Menteri dia pun hebat, dan
kita tahu pertanian ini kita sudah tinggalkan sekian tahun tetapi malangnya pemain-pemain di
peringkat kampung dan daerah, pelakon lama yang sudah tidak ada semangat. Pengarah,
penerbit pun, peralatan dia pun yang lama Pak. Modal ada tetapi pemainnya lama. Saya
berharap kalau hendak cita-cita murni yang disebutkan oleh kerajaan, Rancangan Malaysia
Kesembilan ini hendak memperkasa pertanian, mesti overhaul Kementerian Pertanian dalam
segi pegawainya, apatah lagi di daerah-daerah.

Timbalan Yang di-Pertua [Datuk Dr. Yusof bin Yacob]: Soalannya Yang Berhormat...

Datuk Haji Mohd. Said bin Yusof [Jasin]: Soalannya Tuan Yang di-Pertua. Cita-cita
besar, nafsu besar, tenaga tidak ada Tuan Yang di-Pertua. Jabatan Pertanian di peringkat
daerah, pegawainya masih pelakon yang lama.

Timbalan Yang di-Pertua [Datuk Dr. Yusof bin Yacob]: Itu belum soalan lagi Yang
Berhormat?

Datuk Haji Mohd. Said bin Yusof [Jasin]: Soalan dia, yang diwawarkan yang tiga ribu
Pegawai Perkembangan yang akan dilantik oleh Kementerian Pertanian, saya hendak tahu
setakat mana ini? Di Jasin masih lagi pelakon lama.

Dato' Raja Ahmad Zainuddin bin Raja Haji Omar [Larut]: [Menyampuk] Pakai
lembing.

Datuk Haji Mohd. Said bin Yusof [Jasin]: Janganlah Raja... [Ketawa] Yang lama Tuan
Yang di-Pertua. Jadi, setakat mana pada hari ini kita hendak tahu Pegawai-Pegawai
Perkembangan yang kami di peringkat daerah, di peringkat Parlimen sedang menunggu untuk
mengubah nasib peladang-peladang, petani-petani kita di kampung. Terima kasih SUPAR.
Senyum dah.



Datuk Hajah Rohani binti Haji Abdul Karim: [Ketawa] Terima kasih, Yang Berhormat.
Jadi itulah satu daripada halangan yang kita hadapi juga.

Terima kasih, dan pada masa yang sama memanglah hari itu kita telah memohon tiga
ribu jawatan-jawatan yang harus diisi, dan daripada jawatan ini memanglah jawatan yang kritikal.
Sebab betul Yang Berhormat, saya pun memang bersetuju dengan Yang Berhormat. Rancangan
memang begini cantik, tetapi kalau tidak ada pelaksana yang sama-sama dengan kita untuk
meningkatkan dari segi program ini memanglah susabh, tetapi untuk makluman, tiga ribu jawatan
ini dalam proses pengambilan dan pada masa yang sama, pegawai-pegawai yang sedia ada
memang dihantar untuk berkursus. Mulai tahun ini, memang telah diadakan kursus-kursus untuk
menambahkan lagi kecekapan sealiran dengan era sekarang ini... [Disampuk]

[Ketawa] Jadi, oleh yang demikian, memang Yang Berhormat kita pun kadang-kadang-
kadang ada juga..., kesabaran kita pun mungkin ada ini juga dan untuk makluman juga, semalam
Yang Berhormat Menteri juga telah menerangkan dari segi modal insan di dalam kementerian
dan jabatan dan agensi memang harus kita tingkatkan, dan pada masa yang sama, kita juga
berharap bahawa kerajaan-kerajaan negeri juga turut selari dan selaras dengan kehendak
kementerian sebab Yang Berhormat, pertanian ini ada satu keistimewaannya, iaitu penglibatan
kedua-dua peringkat di peringkat Persekutuan dan juga negeri. Sebab itu, di dalam
perbincangan dipastikan juga bukan sahaja perjawatan di peringkat Federal, Persekutuan diisi,

tetapi juga yang ada di peringkat negeri. Terima kasih.

2. Datuk Dr. Haji Wan Junaidi bin Tuanku Jaafar [Santubong] minta Menteri Perumahan
dan Kerajaan Tempatan menyatakan, adakah kementerian membantu Majlis-Majlis Bandaran
dan Daerah di Sarawak. Jikalau ada, sila beri senarai mengikut Majlis Bandaran dan Daerah
yang menerima, jikalau tidak kenapa dan sila beri penjelasan terperinci.

Timbalan Menteri Perumahan dan Kerajaan Tempatan [Datuk Robert Lau Hoi
Chew]: Terima kasih Tuan Yang di-Pertua. Terima kasih Yang Berhormat bagi Santubong.

Kementerian Perumahan dan Kerajaan Tempatan iaitu KPKT, sentiasa membantu pihak
berkuasa tempatan atau PBT, di seluruh negara termasuk PBT di negeri Sarawak. Dalam
Rancangan Malaysia Kelapan, sebanyak RM92,672,759.27 telah diberikan kepada PBT di negeri
Sarawalk, iaitu dalam bentuk projek-projek kecil sebanyak RM78,791,716.02, program kebersihan
sebanyak RM1,538,029.25. Manakala, sebanyak RM12, 000,343,014 pula untuk pengurusan
sisa pepejal.

Bagi tahun 2006 pula, setakat ini Yang Berhormat, sebanyak RM16,185,402 telah
disalurkan dalam bentuk projek-projek kecil, program kebersihan dan pengurusan sisa pepejal
kepada PBT di negeri Sarawak melalui Jabatan Kerajaan Tempatan. Jumlah mengikut PBT
adalah, list dia ini terlalu panjang, kalau izinkan, kalau setuju dari Yang Berhormat bagi
Santubong, saya akan hantar itu secara bertulislah kepada Yang Berhormat, kalau setuju. Kalau

tidak setuju saya baca. Okay. Terima kasih.



Datuk Dr. Haji Wan Junaidi bin Tuanku Jaafar [Santubong]: Terima kasih Tuan Yang
di-Pertua. Terima kasihlah. Yang pertama, bukan sahaja bersetuju, saya minta Yang Berhormat
Menteri beri tiap-tiap Ahli Parlimen di Sarawak, diberi satu senarai supaya dia orang tahu, apa
dalam daerah dia bantuan yang telah diberi oleh kementerian, kerana RM16 juta ini Tuan Yang
di-Pertua, kalau dibagi dengan semua daerah di Sarawak itu, mungkin dapat RM2 ribu
seoranglah.... [Ketawa]. Terima kasih.

Soalan dia itu, kalau dipandang dari segi ratio, bukanlah hendak kita membuat satu
perbandingan yang itu, di pandang majlis-majlis daerah di Sarawak dan di Sabah, dengan
bantuan diberi kepada majlis daerah-majlis daerah di negeri-negeri di Semenanjung, bolehkah
Yang Berhormat memberi sebagai ratio dia, pemberian tersebut. Adakah perbezaan yang jauh
ketara, kerana pada tahun 2006 saya sendiri memohon kepada kementerian, ada RM50 juta
untuk bantuan kerana Majlis Bandaran Kuching Utara atau DBKU, short RM50 juta daripada
bajet yang dilulus oleh kerajaan negeri pada tahun lepas. Jadi, berkemungkinan pada tahun ini
kalau tidak ada bantuan, DBKU akan mengalami lebih parah lagi bahkan kawasannya makin
besar.

Jadi, persoalannya, apakah bajet yang diterima daripada kementerian mengikut garis
panduan ataupun selaras dengan cadangan yang telah dibuat oleh majlis-majlis daerah di
seluruh Sarawak dan berapakah permohonan daripada Majlis-Majlis Daerah seluruh Sarawak,
the total nya dan berapa ratio yang bakal diluluskan. Terima kasih.

Datuk Robert Lau Hoi Chew: Terima kasih Yang Berhormat, sahabat saya bagi
Santubong. Untuk maklumat Yang Berhormat, tentunya peruntukan di bawah tahun 2006 bagi
Dewan Bandaraya Kuching Utara iaitu, saya difahamkan itu di dalam kawasan Yang Berhormat
bagi Santubong ialah RM902 ribu sahaja, tetapi tentang soalan lain kah, ini ratio nya saya minta
bertulis kerana saya tidak ada maklumat sini.

Kalau ditimbang peruntukan yang diberi kepada PBT di Semenanjung dan PBT di Sabah
dan Sarawak, oleh kementerian saya contohnya untuk projek-projek kecil, projek kebersihan dan
projek pelupusan sisa pepejal, tidak beza banyak, hanya satu iaitu geran tahunan. Ini kerana
semua PBT di Semenanjung di bawah guna pakai Akta Kerajaan Tempatan atau Akta 171 tetapi
Sabah dan Sarawak hanya pakai Ordinance Local Government masing-masing, dengan izin,
supaya mereka sebelum mendapat, terima geran tahunan.

Saya difahamkan kerajaan negeri Sabah dan Sarawak, mereka boleh memohon geran
atau peruntukan khas dari Treasury. Saya difahamkan pun banyak akan dihantar ke —negeri-
negeri. Sekian, terima kasih.

Datuk Dr. James Dawos Mamit [Mambong]: Terima kasih Tuan Yang di-Pertua.
Soalan tambahan bagi Yang Berhormat Timbalan Menteri. Di dalam peruntukan sisa pepejal ini,

apakah bentuk yang diberi, untuk aktiviti? Adakah untuk membina tapak pelupusan sampah



ataupun untuk mengutip sampah dari rumah ke rumah? Ataupun untuk pentadbiran pengurusan

sampah? Mohon jawapan, Yang Berhormat.

Dato’ Robert Lau Hoi Chew: Terima kasih, sahabat saya Yang Berhormat bagi
Mambong. Dia ini pakar environment atau keceriaan, di mana dia memang memberi perhatian
tentang sisa pepejal. Untuk makluman Yang Berhormat, peruntukan untuk menguruskan sisa
pepejal, contohnya di Semenanjung, beberapa PBT telah memohon bantuan dari kementerian
saya untuk membina tempat menguruskan sisa pepejal. Tambahan pula mereka pun minta
bantuan untuk membayar hutangnya kepada kontraktor. Ini mungkin kerana ada PBT
pendapatannya kurang cukup, so ada hutang kepada kontraktornya. Jawapan saya, geran ini
bukan hanya untuk membenar, kalau sesebuah PBT, dia kurang peruntukan, dia boleh minta

untuk menguruskan sisa pepejal. Sekian, terima kasih.

3. Tuan Raime bin Unggi [Tenom] minta Menteri Tenaga, Air dan Komunikasi
menyatakan apakah kewajaran dan keberkesanan dalam usaha kerajaan untuk mendaftarkan
telefon-telefon mudah alih pra bayar.

Timbalan Menteri Tenaga, Air dan Komunikasi [Dato’ Shaziman bin Abu Mansor]:
Terima kasih Tuan Yang di-Pertua, untuk makluman Ahli Yang Berhormat, kerajaan telah
memutuskan untuk melaksanakan pendaftaran pengguna telefon pra bayar, bermula di negeri
Melaka dan Pulau Pinang mulai 1 Oktober 2005 dan seterusnya di seluruh negara mulai 1
Januari 2006. Kewajaran atau rasional keputusan ini dibuat ialah untuk membolehkan kawal
selia yang berkesan ke atas perkhidmatan telefon pra bayar.

Langkah ini akan dapat membantu agensi penguatkuasaan undang-undang menjalankan
siasatan ke atas kes-kes penyalahgunaan telefon cellular seperti penyebaran fitnah, mesej lucah,
ugutan melalui telefon cellular untuk memudahkan tindakan undang-undang diambil mengikut
seksyen 233 di bawah Akta Komunikasi dan Multimedia 1998, Akta 588. Pendaftaran ini juga
akan melindungi pengguna daripada ancaman-ancaman yang berkaitan dengan penyalahgunaan
telefon pra bayar.

Pendaftaran dijangka tidak memberi implikasi negatif kepada pengguna kerana ia
merupakan urusan, dengan izin, one-off. Namun demikian, ia mempunyai implikasi kepada
pemberi perkhidmatan bagi membangun dan melaksanakan sistem pendaftaran. Kos
pelaksanaan bagi membangunkan dan melaksanakan sistem pendaftaran telefon pra bayar oleh
pemberi perkhidmatan berjumlah RM104.5 juta keseluruhannya meliputi kos pengiklanan, kos
sumber manusia, kos pembangunan sistem serta kos agensi perhubungan awam.

Untuk makluman Ahli Yang Berhormat, dari sudut keberkesanan, program pendaftaran
ini masih belum boleh dinilai sepenuhnya kerana ia belum selesai. Sehingga 5 September 2006,
sejumlah RM7,276,858 juta atau 44% daripada jumlah pelanggan perkhidmatan pra bayar telah
berdaftar dengan pemberi perkhidmatan masing-masing. Walaupun bilangan pelanggan yang



telah berdaftar masih rendah, pelbagai usaha yang gigih sedang dilakukan oleh semua pemberi
perkhidmatan cellular terlibat untuk meningkatkan tahap pendaftaran.

Kementerian ini yakin usaha-usaha yang sedang dijalankan akan menampakkan
hasilnya dalam beberapa bulan yang akan datang sebelum tempoh pendaftaran yang ditetapkan
berakhir pada 15 Disember 2006 ini. Terima kasih.

Tuan Raime bin Unggi [Tenom]: Terima kasih Tuan Yang di-Pertua, terima kasih
Timbalan Menteri atas jawapan tadi. Soalan tambahan saya, adakah pendaftaran telefon mudah
alih ini melibatkan kos kepada pengguna-pengguna, kepada pemegang telefon itu sendiri?

Dato’ Shaziman bin Abu Mansor: Terima kasih Yang Berhormat bagi Tenom.
Sebagaimana yang saya nyatakan tadi, tidak ada kos tambahan kepada pengguna untuk
mendaftar telefon mudah alih ini. Cuma suka saya maklumkan kepada Yang Berhormat bahawa
setelah 15 Disember nanti, sesiapa yang tidak mendaftarkan telefon, mereka tidak akan dapat
menggunakan telefon mereka untuk membuat panggilan luar. Mereka cuma boleh menerima
panggilan masuk selama 14 hari dan boleh membuat panggilan-panggilan kecemasan tetapi
selepas 14 hari dari 15 Disember, mereka tidak akan boleh membuat panggilan luar dan mereka
juga tidak boleh menerima panggilan masuk ke telefon mereka. Ini akan menyebabkan sim card
mereka itu tidak berfungsi lagi dan membolehkan nilai di dalam sim card itu hapus segala-
galanya. Ini yang harus disedari oleh semua pengguna-pengguna telefon. Apabila setelah 14
hari dari tarikh tamat tempoh 15 Disember yang akan datang. Terima kasih.

Dr. Mohd. Hayati bin Othman [Pendang]: Terima kasih Tuan Yang di-Pertua. Kita
tahu kos untuk membangunkan sistem pendaftaran ini RM104.5 juta. Jadi, apakah kos RM1 juta
lebih ini akan di pungut pula oleh syarikat-syarikat TELCO ini melalui caj yang digunakan oleh
pemilik kad pra bayar ini di dalam mereka membuat panggilan. Apakah ada perjanjian supaya
syarikat-syarikat ini tidak mengenakan caj yang lebih kepada pengguna-pengguna setelah
pengguna mendaftar sebagai pengguna yang berdaftar sebelum bulan Disember ini. Terima
kasih.

Dato’ Shaziman bin Abu Mansor: Terima kasih, Ahli Yang Berhormat. Untuk
makluman Ahli Yang Berhormat kos RM104.5, kebanyakan kos ini sebagaimana yang saya
katakan tadi adalah merupakan kos dari segi pengiklanan, kos sumber manusia dan kos
pembangunan sistem dan ini adalah satu kos one-off. Pada hari ini tidak ada perjanjian antara
pihak Suruhanjaya Komunikasi dan Multimedia dan juga pihak TELCO atau CELCO untuk
membenarkan mereka mengenakan caj tambahan apabila sistem ini beroperasi ataupun setelah
tamat tempoh pendaftarannya pada 15 Disember yang akan datang. Terima kasih.

Dato’ Suhaili bin Abdul Rahman [Labuan]: Terima kasih Tuan Yang di-Pertua.
[Disampuk] Ini kerana soalan ini penting, Tuan Yang di-Pertua. Penyalahgunaan telefon pra

bayar ini sudah menjadi isu terbuka. Saya minta penjelasan daripada kementerian, sejauh



manakah sebenarnya kesungguhan syarikat-syarikat TELCO ini melaksanakan arahan
kementerian, terutama dalam mendaftarkan telefon-telefon mudah alih pra bayar ini.

Saya rasa sehingga hari ini kementerian tidak mempunyai laporan terkini berhubung
dengan peratus pendapatan yang disumbangkan oleh telefon mudah alih secara prabayar ini
berbanding dengan post paid ataupun telefon yang berdaftar. Soalan saya Tuan Yang di-Pertua,
bolehkah kementerian menyatakan:

0] tarikh ataupun tarikh tamat ataupun deadline kepada semua syarikat-
syarikat Telco, syarikat-syarikat telekomunikasi di negara ini untuk
melaksanakan arahan supaya semua telefon mudah alih prabayar
didaftarkan. The deadline dengan izin;

(i) berapa peratuskah pendapatan yang disumbangkan kepada syarikat-
syarikat Telco daripada telefon mudah alih prabayar tersebut.

Terima kasih Tuan Yang di-Pertua.

Dato' Shaziman bin Abu Mansor: Terima kasih Yang Berhormat bagi Labuan. Untuk
maklumat Ahli Yang Berhormat, berhubung dengan perkara ini sebenarnya kementerian
memang bersungguh-sungguh untuk memastikan semua Telco, untuk memastikan semua
pengguna-pengguna telefon prabayar untuk mendaftarkan telefon prepaid mereka. Sebab itu
kita menetapkan 15 Disember merupakan tarikh terakhir. Saya ulang, 15 Disember merupakan
tarikh terakhir kerana salah satu sebabnya ialah cadangan-cadangan pendaftaran telefon
prabayar ini juga datangnya dari rakan-rakan Ahli Parlimen, Ahli-ahli Yang Berhormat yang
meminta dalam tahun sudah yang meminta supaya kementerian ini mendaftarkan telefon
prabayar ini.

Maka kementerian ini memandang pandangan Ahli-ahli Yang Berhormat ini dengan
serius maka kita menetapkan 15 Disember ini sebagai tarikh terakhir sebagaimana yang telah
saya katakan tadi setelah 15 Disember kita hanya beri 14 hari bagi mereka untuk menerima
panggilan-panggilan tetapi tidak membenarkan mereka membuat panggilan keluar.

Cuma mereka boleh buat panggilan-panggilan emergency selepas 14 hari maka
panggilan keluar pun tidak boleh, panggilan masuk pun tidak boleh dan mungkin akan nilai dalam
sim card itu akan hilang kerana sim card itu tidak ada lagi dalam sistem yang dimiliki oleh Telco.
Ini persetujuan yang telah dilakukan antara pihak Telco dan juga pihak Suruhanjaya Komunikasi
dan Multimedia.

Berhubung dengan peratus, saya tidak ada angka itu dengan tepat pada hari ini, jadi
saya jumpa Yang Berhormat bagi Labuan di luar nanti, saya maklumkanlah. Insya-Allah,terima
kasih.



4. Datuk Nur Jazlan bin Mohamed [Pulai] minta Perdana Menteri menyatakan cadangan
Pembangunan Ekonomi Selatan Johor. Sila nyatakan jumlah peruntukan yang akan
dibelanjakan untuk pembangunan ini dan jelaskan kaedah yang akan digunakan oleh kerajaan
untuk mentadbir kawasan pembangunan tersebut.

Timbalan Menteri di Jabatan Perdana Menteri [Dato’ Haji Abdul Rahman bin
Suliman]: Tuan Yang di-Pertua, untuk makluman Ahli Yang Berhormat, di bawah Rancangan
Malaysia Kesembilan sebanyak RM10.2 bilion telah diperuntukkan untuk pembangunan di negeri
Johor.

Daripada jumlah tersebut, Pembangunan Wilayah Ekonomi Johor Selatan atau Southern
Johore Economic Region diperuntukkan sebanyak RML1 bilion. Di samping itu beberapa projek
lain khususnya yang berkaitan dengan infrastruktur dan kemudahan awam yang bernilai
RM1.498 bilion juga akan dilaksanakan di bawah kawasan ini ataupun Southern Johore
Economic Region.

Peruntukan yang diberikan ini adalah meliputi berbagai-bagai projek pembangunan bagi
kawasan Southern Johore Economic Region seperti:

0] pembinaan lebuh raya pesisir pantai;
(i) projek keselamatan;

(iii) menaik taraf jalan;

(iv) penjajaran jalan;

(v) persimpangan bertingkat;

(vi) pembersihan sungai;

(vii) sistem pembetungan berpusat; dan

(viii)  projek saliran bagi pusat bandar.

Beberapa mekanisme pentadbiran sedang dirangka untuk digunakan ataupun untuk
diguna pakai dalam pentadbiran Southern Johore Economic Region yang pembangunannya
diterajui oleh Khazanah Nasional. Antaranya ialah dengan menggunakan perundangan dan
agensi pelaksana sedia ada di peringkat negeri dan persekutuan.

Di samping itu terdapat juga cadangan supaya ditubuhkan Lembaga Johor Selatan atau
South Johore Authority (SJA) sebagai pihak berkuasa perancangan di kawasan ini. Bagi tujuan
tersebut, Khazanah Nasional bersama-sama dengan kerajaan negeri Johor dan Jabatan Peguam
Negara akan mengkaji semula proses dan keperluan semasa dengan menyusun dan meminda
proses sedia ada ataupun menurunkan kuasa kelulusan kepada Lembaga Johor Selatan yang
dicadangkan itu.

Datuk Nur Jazlan bin Mohamed [Pulai]: Terima kasih Yang Berhormat Timbalan

Menteri. Saya bagi pihak pengundi pula ingin mengucapkan setinggi-tinggi terima kasih kepada

kerajaan kerana telah mengurniakan projek pembangunan ini yang memang kena tepat pada
sasaran untuk meningkatkan ekonomi selatan Johor untuk menyaingi Singapura.

Walau bagaimanapun, saya ingin melahirkan kebimbangan mengenai pelaksanaan
projek ini yang disebabkan oleh kerenah birokrasi. Rintihan yang sering didengar oleh para
pelabur di negara ini adalah mengenai kelambatan kelulusan penanaman modal dari FIC dan
juga penukaran syarat tanah daripada pejabat tanah negeri.

Soalan saya adakah South Johore Authority ini akan diberikan peranan dan kuasa yang
sama seperti one-stop-agency untuk melicinkan proses birokrasi dalam pelaksanaan projek yang
disebutkan ini. Terima kasih.

Dato’ Haji Abdul Rahman bin Suliman: Tuan Yang di-Pertua, setakat ini saya tidak
dapat memberi satu jawapan yang jelas kerana dari segi mekanisme seperti yang saya sebutkan
tadi, ia masih di peringkat perundingan di antara Khazanah Nasional, kerajaan negeri dan juga
bersama-sama dengan Jabatan Peguam Negara. Sebab itu perkara ini saya tidak dapat beri
penjelasan kepada Yang Berhormat.

Tetapi walau bagaimanapun, masalah FIC seperti yang disebutkan oleh Yang Berhormat
tidak akan timbul seperti mana yang saya jawab dalam Dewan yang lalu iaitu kita sekarang telah
menurunkan had kelulusan sehingga kepada 10 hari bekerja. Jika semuanya berjalan dengan
elok, sudah tentulah apa yang kita sebutkan ini terpaksa dilaksanakan oleh pihak pentadbiran
kerajaan.

Ir. Hasni bin Haji Mohammad [Pontian]: Terima kasih Tuan Yang di-Pertua. Yang
Berhormat Timbalan Menteri, kita mendengar bahawa rancangan Southern Johore Economic
Region ini lebih kepada soal membangunkan infrastruktur, menyediakan kemudahan-kemudahan
dan ditambah pula dengan hasrat untuk bersaing dengan Singapura.

Bagaimana dengan keadaan dan nasib pengusaha-pengusaha bumiputera. Sebagai
contoh, di kawasan Yang Berhormat bagi Pulai ada Pasar Rabu, bangunannya indah tersergam,
tak ada satu pun pengusaha di situ kerana tidak dapat untuk membayar sewa berdasarkan
kepada bentuk perniagaan mereka dan banyak lagi pengusaha-pengusaha bumiputera yang
akan terlibat di dalam rancangan Southern Johore Economic Region ini.

Bagaimana kerajaan merancang untuk mengambil kira kepentingan golongan-golongan
peniaga yang sedia ada dalam perancangan economic region ini. Terima kasih.

Dato’ Haji Abdul Rahman bin Suliman: Tuan Yang di-Pertua, saya ambil perhatian
kepada perkara yang telah dibangkitkan oleh Yang Berhormat tadi tetapi saya ingin menyatakan
bahawa sebab itulah untuk memastikan bahawa pelaksanaan pembangunan di kawasan ini
berjalan seperti mana yang kita hasratkan dan sebab itu ia diberikan kepada Khazanah Nasional
untuk mengepalai pembangunan bagi kawasan ini.

Sebab itu jugalah apa yang ditanya oleh Yang Berhormat tadi mengenai FIC ini, kita

sentiasa memantau supaya ia tidak terkeluar daripada landasan matlamat pembangunan

ekonomi negara kita khususnya agenda bumiputera seperti mana yang kita harapkan dalam
rancangan Malaysia yang seterusnya.

Datuk Haji Mohamad bin Haji Aziz [Sri Gading]: Tuan Yang di-Pertua, minta satu
soalan, pendek, ringkas, kalau dengan keizinan.

Timbalan Yang di-Pertua [Datuk Dr. Yusof bin Yacob] : Tidak mengapalah Yang
Berhormat. Boleh tanya Yang Berhormat di luar nantilah.

Datuk Haji Mohamad bin Haji Aziz [Sri Gading]: Pembangunan Johor Selatan ini
penting.

Timbalan Yang di-Pertua [Datuk Dr. Yusof bin Yacob]: Tidak mengapalah Yang
Berhormat, nantilah.

Datuk Haji Mohamad bin Haji Aziz [Sri Gading]: Tadi telefon pun boleh tiga Tuan
Yang di-Pertua. Takkan ini pun tidak boleh tiga [Dewan riuh] Pasal ini penting Tuan Yang di-
Pertua.

Timbalan Yang di-Pertua [Datuk Dr. Yusof bin Yacob] : Ya, sila duduk Yang
Berhormat.

Datuk Haji Mohamad bin Haji Aziz [Sri Gading]: Saya hendak minta sedikit, satu...

satu sebenarnya amaran......

5. Tuan Syed Hood bin Syed Edros [Parit Sulung] minta Menteri Pengangkutan
menyatakan adakah kerajaan bercadang untuk mewajibkan setiap kenderaan persendirian yang
menjangkau usia 5 ataupun 10 tahun untuk diwajibkan menjalani pemeriksaan PUSPAKOM serta
rasionalnya.

Timbalan Menteri Pengangkutan [Dato' Seri Tengku Azlan ibni Sultan Abu Bakar]:
Terima kasih Tuan Yang di-Pertua. Terima kasih Yang Berhormat bagi Parit Sulong yang telah
mengemukakan soalan ini.

Tuan Yang di-Pertua, pada ketika ini kerajaan tidak bercadang untuk mewajibkan
kenderaan persendirian yang menjangkau usia 5 tahun ataupun 10 tahun untuk menjalani
pemeriksaan di PUSPAKOM. Ini adalah disebabkan cadangan tersebut memerlukan suatu
kajian yang terperinci sebelum ia boleh dilaksanakan bagi mengelakkan keraguan di kalangan
orang ramai dan bebanan kepada mereka. Terima kasih.

Tuan Syed Hood bin Syed Edros [Parit Sulung]: Terima kasih.

Timbalan Yang di-Pertua [Datuk Dr. Yusof bin Yacob] : Alor Setar dahulu ya.

Tuan Syed Hood bin Syed Edros [Parit Sulung]: Sabar sahajalah.

Dato' Chor Chee Heung [Alor Star]: Terima kasih Tuan Yang di-Pertua. Tak apalah
nanti sahabat saya akan dapat peluang.

Timbalan Yang di-Pertua [Datuk Dr. Yusof bin Yacob] : Nampak Alor Setar dahulu
Yang Berhormat.

Dato’ Chor Chee Heung [Alor Star]: Tuan Yang di-Pertua, mengikut jawapan yang
diberikan oleh Yang Berhormat Timbalan Menteri, saya ingin bertanya memandangkan jumlah
kenderaan di negara ini kian meningkat dengan begitu pantas sebab hari ini kita dapat melihat
jumlah kenderaan di negara ini tidak kurang daripada 15 juta buah kenderaan. Maka adakah
kerajaan mempunyai satu strategi ataupun kajian yang cukup teliti mengenai nisbah kenderaan
dan jumlah jalan yang kita ada dan sama ada mulai dari sekarang hingga lima tahun lepas ini,
masalah seperti kesesakan jalan di kota-kota besar, kesesakan jalan di highway, di jalan bertol,
masalah seumpama ini. Sama ada MOT mempunyai satu kajian yang teliti mengenai ini.
Macam mana kita nak menangani masalah kesesakan di kota-kota? Macam mana kita nak...
takkan kita nak setiap kali melebarkan lagi highway-highway yang kita ada? Sekian, terima
kasih.

Dato' Seri Tengku Azlan ibni Sultan Abu Bakar: Terima kasih Yang Berhormat.
Berkaitan dengan kenderaan tadi iaitu Jabatan Pengangkutan Jalan telah mengemukakan
beberapa cadangan kepada pihak kementerian. Macam apa yang telah saya jawab tadi, iaitu
berkaitan dengan sama ada kita akan meminta mereka membuat pemeriksaan kepada
kenderaan-kenderaan ini. Ini masih lagi dikaji dan Menteri Pengangkutan sendiri memikirkan
pada ketika ini belum sampai masanya untuk kita melaksanakan cadangan tersebut. Berkaitan
dengan apa yang ditanya oleh Yang Berhormat bagi Alor Star tadi, memang sepanjang masa kita
telah membuat pemantauan dan laporan-laporan ini telah dikemukakan kepada kementerian.
Dan kita juga sentiasa mengadakan perbincangan dengan pihak Kementerian Kerja Raya iaitu
dalam sesuatu pemantauan yang kita buat, yang mana kita melihat dan boleh dikatakan
kesesakan lalu lintas ini yang selalunya berlaku terutamanya di kawasan-kawasan tol ini sentiasa
kita memandang berat, melihatkan keadaan kereta yang bertambah lebih kurang satu juta lebih
setahun.

Jangka masa dalam lima hingga ke sepuluh tahun ini, memang kita akan mengambil satu
perhatian yang serius di atas perkembangan ini apabila kita juga melihatkan keadaan accident
dengan izin, yang berlaku di jalan raya ataupun highway-highway kita. Yang Berhormat
percayalah bahawasanya kita di Kementerian Pengangkutan ini amat sentiasa mengikuti
perkembangan dalam segi kesesakan lalu lintas yang berlaku di dalam negara kita ini pada hari
ini. Terima kasih.

Tuan Syed Hood bin Syed Edros [Parit Sulung]: Terima kasih Tuan Yang di-Pertua.
Saya sebenarnya bersetuju dengan jawapan Timbalan Menteri tadi. Buat masa ini memang tak
payahlah. [Beberapa Ahli ketawa]

Soalan saya, apakah langkah-langkah kerajaan untuk mempertingkatkan tahap
ketelusan dan kewibawaan PUSPAKOM? Kerana yang pertama, tuan punya kenderaan

perdagangan ini, dia tak pergi dan selalunya ada pihak ketiga. Yang kedua, di JPJ mereka

hanya terima VR1 ataupun B2 sehelai kertas tanpa melihat kenderaan-kenderaan tersebut.
Sekian, terima kasih.

Dato' Seri Tengku Azlan ibni Sultan Abu Bakar: Terima kasih Yang Berhormat Parit
Sulung. Saya sendiri telah melawat beberapa center PUSPAKOM ini dan saya rasa mereka
telah menjalani pemeriksaan ini dengan begitu teratur, tersusun dan baik. Bahkan dulu pun saya
kemungkinan termakan dengan berbagai-bagai dakwaan terhadap PUSPAKOM ini. Katalah di
Wangsa Maju yang saya pernah lawati, setakat yang saya nampak pada ketika itu, sesuatu
pemeriksaan telah dibuat dengan cara yang teratur dan detail. Laporan-laporannya, amat saya
rasa mengikuti segala peraturan yang kita tetapkan atau ditetapkan oleh pihak JPJ. Bahkan di
Wangsa Maju itu sendiri tidak kurang daripada seribu kenderaan yang diperiksa pada tiap-tiap
hari. Sama juga di tempat-tempat lain.

Jadi saya rasa dakwaan Yang Berhormat tadi kemungkinan rasa saya tidak begitu tepat
kerana saya sentiasa mengikuti perkembangan dan pemeriksaan yang dilakukan oleh
PUSPAKOM di beberapa center di seluruh negara ini. Kalau ada sesuatu bukti yang kukuh yang
boleh Yang Berhormat kemukakan bahawasanya pemeriksaan ini tidak dibuat dengan cara yang

teratur dan tersusun, sila kemukakan kepada saya. Terima kasih.

6. Dato’ Raja Ahmad Zainuddin bin Raja Haji Omar [Larut] minta Menteri Pengajian
Tinggi menyatakan sejauh mana keberkesanan penggunaan laman web semakan kemasukan ke
Institut Pengajian Tinggi Awam (IPTA).

Setiausaha Parlimen Kementerian Pengajian Tinggi [Datuk Dr. Adham bin Baba]:
Tuan Yang di-Pertua, untuk makluman Ahli Yang Berhormat, permohonan kemasukan ke IPTA
telah dilaksanakan melalui aplikasi dalam talian laman web secara berperingkat mulai sesi
akademik 2001/2002. Melalui sesi akademik 2005/2006, aplikasi dalam talian laman web
dilaksanakan sepenuhnya bagi permohonan kemasukan ke IPTA untuk program lepasan STPM
dan setaraf. Manakala bagi program pengajian lepasan SPM dan setaraf, masih menggunakan
dua kaedah iaitu melalui borang permohonan dan aplikasi dalam talian laman web. Pada
dasarnya, aplikasi dalam talian laman web menjimatkan kos yang dikenakan kepada pemohon
berbanding kos pemohon untuk pelajar lepasan SPM setaraf yang menggunakan kaedah borang
permohonan adalah sebanyak RM21.60. Manakala permohonan melalui aplikasi dalam talian
laman web hanyalah sebanyak RM10.60.

Kedua, penggunaan aplikasi dalam talian laman web juga akan dapat mengelakkan
sebarang penipuan oleh pemohon kerana wujudnya jalinan kerjasama antara Kementerian
Pengajian Tinggi dengan Kementerian Pelajaran Malaysia dan Jabatan Pendaftaran Negara
dalam mengesahkan maklumat peribadi pemohon.

Ketiga, aplikasi dalam talian web membenarkan pemohon membuat pengemaskinian

maklumat permohonan kemasukan IPTA sebanyak tiga kali tanpa sebarang kos tambahan

berbanding dengan penggunaan borang yang tidak membenarkan sebarang bentuk
pengemaskinian maklumat. Dengan ini, jumlah kesilapan maklumat yang dimasukkan oleh
pemohon akan dapat dikurangkan.

Keempat, pihak Kementerian Pengajian Tinggi juga telah melaksanakan pelbagai
penambahbaikan bagi membantu pemohon mengemukakan permohonan kemasukan ke IPTA
seperti menyediakan kemudahan semakan status keputusan permohonan melalui laman web
bagi membantu pemohon mengetahui status berjaya atau gagal mereka dengan lebih cepat.
Permohonan yang berjaya boleh mencetak surat tawaran melalui laman web dan mendaftar di
IPTA. Manakala bagi pemohon yang gagal, mereka boleh terus mengemukakan rayuan
kemasukan ke IPTA melalui aplikasi dalam talian e-rayuan. Kaedah ini banyak membantu
pemohon sebenarnya untuk membuat persediaan awal untuk mendapatkan kemudahan bantuan
pinjaman PTPTN yang boleh dipohon dengan menggunakan surat tawaran yang telah dicetak
melalui laman web.

Namun demikian kementerian akan terus meletakkan sistem aplikasi dalam laman web
supaya kadar capaian dan accessibility akan dapat dipercepatkan agar tidak berlaku kesesakan
server. Kementerian akan menambah bilangan server yang dikhaskan untuk aplikasi dalam
talian web tersebut. Sekian, terima kasih.

Dato’ Raja Ahmad Zainuddin bin Raja Haji Omar [Larut]: Terima kasih Yang
Berhormat. Yang Berhormat, oleh kerana ini melibatkan pelajar-pelajar IPT, saya sebelum itu
hendak tanyalah dan ingin tahu keadaan pelajar-pelajar kita di Thailand, khususnya di Bangkok
berhubung dengan rampasan kuasa di sana kerana ini membimbangkan keselamatan ibu bapa.
Saya ambil kesempatan ini, mungkin kementerian ada buat pemantauan kerana ini melibatkan
pelajar-pelajar kita. Mungkin ada juga daripada Sabah dan Sarawak. Mungkin ada program
pertukaran.

Soalan tambahan saya Yang Berhormat, saya ikuti jawapan Yang Berhormat tadi tetapi
tentang laman web ini ialah satu, kadang-kadang walaupun sudah keluar dalam laman web,
lambat sampai surat tawaran. Kedua, tidak sampai langsung. [Disampuk] Eh, betul! Ini jangan
main-main, mungkin sampai ke Sabah dan Sarawak di kawasan luar bandar. Saya terpaksa
bawa perkara ini. Kadang-kadang hilang, Tuan Yang di-Pertua. [Disampuk] Ya! Walaupun kita
ada kecanggihan laman web...

Timbalan Yang di-Pertua [Datuk Dr. Yusof bin Yacob]: Soalannya, Yang Berhormat.

Dato’ Raja Ahmad Zainuddin bin Raja Haji Omar [Larut]: Ini soalannya, Tuan Yang
di-Pertua. Kemudian tidak sampai langsung, salah alamat. Yang paling penting, salah tawaran.
Mungkin dalam laman web, kursus yang ditawarkan ialah perubatan, macam Tuan Yang di-
Pertualah, tetapi surat sampai dalam bidang sukan, kalau ada, contohlah ataupun dalam bidang
yang lain, kejuruteraan.

Beberapa Ahli: Soalan, soalan.

Dato’ Raja Ahmad Zainuddin bin Raja Haji Omar [Larut]: Soalanlah ini, soalan. Ini
boleh mematahkan semangat pelajar. Apakah tidak ada penyelarasan di antara fakulti dengan
pentadbiran? Ini amat menghampakan sebab kita bercakap pasal delivery system.

Timbalan Yang di-Pertua [Datuk Dr. Yusof bin Yacob]: Cukuplah itu, Yang
Berhormat.

Dato’ Raja Ahmad Zainuddin bin Raja Haji Omar [Larut]: Dan saya ingin bertanya,
adakah sah laku surat tawaran dalam laman web itu untuk dibawa terus apabila surat tawaran
diterima atau yang mana satu hendak dipakai atau kedua-duanya sekali — dalam laman web
yang boleh dicetak atau surat yang diterima kemudian — atau kedua-duanya sekali. Mana satu?
Ini mengelirukan, hak laman web satu yang dicetak atau surat tawaran yang diterima atau kedua-
duanya sekali. Ini amat penting kerana kita bimbang pelajar-pelajar yang di luar bandar kadang-
kadang terpaksa pergi ke bandar. [Disampuk] Yang Berhormat bagi Sri Gading okeylah, sudah
ada kemudahan.

Timbalan Yang di-Pertua [Datuk Dr. Yusof bin Yacob]: Yang Berhormat, Yang
Berhormat, tidak payah ulaslah.

Dato’ Raja Ahmad Zainuddin bin Raja Haji Omar [Larut]: Ya, saya tidak ulas.

Seorang Ahli: Soalan, soalan.

Timbalan Yang di-Pertua [Datuk Dr. Yusof bin Yacob]: Ya.

Dato’ Raja Ahmad Zainuddin bin Raja Haji Omar [Larut]: Saya ingin juga minta
supaya kalau bolehlah setelah ada laman web ini untuk menentukan pengambilan pelajar kita
ada, bagus, saya ingin juga bertanya apakah sudah tiba masanya surat-surat selain daripada
surat tawaran ini, kalau dapat laman web ini diupdatekan lagi, dengan izin, tentang permohonan
biasiswa dan pinjaman.

Timbalan Yang di-Pertua [Datuk Dr. Yusof bin Yacob]: Cukuplah, Yang Berhormat.

Dato’ Raja Ahmad Zainuddin bin Raja Haji Omar [Larut]: Kadang-kadang pelajar kita
pergi ke luar negara.

Timbalan Yang di-Pertua [Datuk Dr. Yusof bin Yacob]: Pelajar pun sudah keluar
Yang Berhormat. [Memandang ke arah galeri awam]

Beberapa Ahli: [Menyampuk]

Dato’ Raja Ahmad Zainuddin bin Raja Haji Omar [Larut]: Haa! Dia pergi ke luar
negara, dia ingin tahu. Jadi saya mintalah supaya sistem yang ada ini dapat diupdatekan lagi.

Timbalan Yang di-Pertua [Datuk Dr. Yusof bin Yacob]: Ya, cukuplah, Yang
Berhormat.

Dato’ Raja Ahmad Zainuddin bin Raja Haji Omar [Larut]: Tuan Yang di-Pertua,
terima kasih banyak.

Datuk Dr. Adham bin Baba: Terima kasih Yang Berhormat. Pihak kementerian, untuk

soalan pertama, sentiasa memantau keadaan yang berlaku di luar negara, lebih-lebih lagi jika

terdapat ramai pelajar kita menuntut di sana. Di Thailand, mengikut rekod kementerian terdapat
sebilangan kecil pelajar kita menuntut di Universiti Chulalongkorn dan Universiti Kasetsart dalam
program PhD. Pemantauan di buat oleh Pengurusan Kebajikan Pelajar, Jabatan Penuntut
Malaysia. Walaupun tiada Jabatan Penuntut Malaysia di Thailand, pihak kementerian dalam kes
di Thailand dewasa ini kita telah pun menghubungi pihak Kedutaan Malaysia di sana dan
memberi maklumat tentang pelajar di Malaysia menuntut di Thailand sama ada ditaja ataupun
secara persendirian mengikut yang kita ada. Antara langkah yang kita akan ambil ialah
membawa pelajar pulang dengan selamat sekiranya keadaan bertambah buruk.

Untuk soalan yang kedua Yang Berhormat, kita akui bahawa dalam proses mendidik
pelanggan kita iaitu pelajar-pelajar kita untuk menerima cara permohonan melalui laman web ini,
kita akan menghadapi pelbagai masalah. Walau bagaimanapun, kementerian sedar pada tahun
2008/2009 ini kemasukan akan guna sepenuhnya dan ini kita perlukan sepenuhnya kerjasama
dengan Kementerian Pelajaran Malaysia dan juga sekolah-sekolah dan membuat persediaan rapi
agar perkara yang dibangkitkan oleh Yang Berhormat seperti maklumat yang salah, tersalah
hantar tawaran, tidak sampai, kita akan ambil kira.

Walau bagaimanapun, penggunaan laman web di mana keputusan yang dikeluarkan ini
sebenarnya membantu pelajar dengan lebih baik kerana kita membenarkan pelajar mencetak
dan membawa cetakan tersebut ke IPTA dan di situ pengesahan dibuat dan mereka boleh
mendaftar. Berbanding dengan dahulu di mana tawaran rasmi di pos kepada pelajar-pelajar dan
ini menyukarkan pelajar-pelajar kerana kemungkinan lewat sampai. Hari ini mereka boleh bawa
surat tawaran yang dicetak melalui web dan di situ surat tawaran rasmi akan diberi semasa
permohonan. Sekian, terima kasih.

Tuan Lau Yeng Peng [Puchong]: Terima kasih Tuan Yang di-Pertua dan terima kasih
Yang Berhormat Setiausaha Parlimen. Saya sokong apa yang telah diperjelaskan oleh Yang
Berhormat Setiausaha Parlimen bahawa melalui laman web kita akan menjimatkan kos dan juga
memudahkan pelajar-pelajar tertentu mengenai permohonan mereka di dalam IPTA. Tetapi
dalam masa yang sama, saya hendak tanya mengapa sewaktu permohonan ataupun rayuan,
websitenya selalu tidak berfungsi begitu berkesan. Tadi sudah dinyatakan bahawa akan
upgrade, dengan izin, websitenya.

Soalan tambahan saya ialah adakah kementerian bercadang untuk membuat ataupun
menubuhkan satu website yang mirror ataupun website sokongan in case website utama rosak
atau tidak berfungsi, so website mirror ini dapat diambil alih fungsi ini. Soalan yang kedua ialah
bagi saya, kalau pemohon-pemohon daripada kawasan saya, Puchong, saya tidak ada masalah.
Bagaimana dengan pemohon-pemohon daripada kawasan luar bandar, Sabah Sarawak yang
tidak ada kemudahan laman web ataupun internet facilities ini, orang dari Kelantan ataupun

Terengganu ini.



17

So bagaimana kementerian dapat menolong pelajar-pelajar daripada kawasan luar
bandar ini untuk mereka memohon permohonan mereka dalam laman web ini, seterusnya
memberikan perkhidmatan yang sama dan adil kepada mereka. Terima kasih Tuan Yang di-
Pertua.

Datuk Dr. Adham bin Baba: Terima kasih Yang Berhormat. Kita mengambil maklum
bahawa terdapat kes-kes di mana kesesakan berlaku semasa permohonan dan rayuan. Untuk
makluman Ahli Yang Berhormat, pengurusan dari segi teknikal dalam pelaksanaan sistem
aplikasi dalam talian bagi permohonan dan semakan keputusan untuk kemasukan ke IPTA sesi
2006 sebelum ini diuruskan oleh Bahagian Teknologi Maklumat dan Komunikasi, Kementerian
Pelajaran Malaysia.

Bahagian Teknologi Maklumat, Kementerian Pengajian Tinggi akan mengambil alih
sepenuhnya mulai Sesi Akademik 2007/2008. Langkah-langkah yang diambil untuk
memantapkan lagi sistem aplikasi dalam talian ini, kita akan mengurangkan bebanan server
daripada berlaku semasa permohonan dengan menggunakan enam server khusus yang baru
yang tercanggih untuk sistem aplikasi kemasukan ke IPTA sahaja. Kita akan menggunakan
teknologi load balancing bagi memastikan bebanan server dibahagi sama rata bagi mengelakkan
kesesakan pada mana-mana server.

Ini akan memastikan perkakasan dan perisian yang diperlukan bagi pelaksanaan sistem
aplikasi sentiasa dalam keadaan baik dan berteknologi terkini. Untuk kekurangan prasarana di
luar bandar dalam aplikasi melalui laman web, kementerian mengambil prihatin mengenai ini dan
data menunjukkan bahawa untuk makluman Yang Berhormat, lepasan SPM yang telah
memohon melalui laman web — bandar 46%, luar bandar 53.1%. Untuk lepasan STPM dan
setaraf, bandar telah memohon 50%, luar bandar 5% daripada 74,967 pelajar lepasan STPM.

Maknanya di luar bandar kita akui sekarang mereka lebih menggunakan talian web
kerana cepat dan munasabah dan kita akan mengambil langkah-langkah yang lebih proaktif
dengan mengadakan penyelarasan bahagian sekolah, jabatan pelajaran negeri, pengurusan
politeknik, kolej komuniti dan akan menyediakan help desk bagi permohonan kemasukan ke
IPTA secara online. Kalau mereka datang ke kementerian kita beri percuma sahaja untuk
kemasukan dan kita minta supaya para kaunselor di sekolah mendapatkan maklumat lebih cepat
untuk tahun-tahun akan datang supaya maklumat disampaikan kepada pelajar dengan lebih

terkini. Terima kasih.

7. Tuan Lim Hock Seng [Bagan] minta Menteri Pertanian dan Industri Asas Tani
menyatakan sama ada kementerian sedar bot nelayan pukat harimau yang sentiasa
mencerobohi perairan yang cetek di negeri Pulau Pinang, Kedah dan Perak. Adakah sebarang
perundingan dengan polis marin dilakukan memandangkan pihak polis marin kelihatan seperti
berkawan baik dengan nelayan pukat harimau ini.

Setiausaha Parlimen Kementerian Pertanian dan Industri Asas Tani [Datuk Hajah
Rohani binti Haji Abdul Karim]: Tuan Yang di-Pertua, zon yang dibenarkan untuk vessel pukat
harimau atau pukat tunda beroperasi iaitu zon B iaitu atas lima batu nautika. Adalah menjadi
satu kesalahan jika vessel-vessel pukat harimau ini menjalankan aktiviti penangkapan ikan di zon
A iaitu di bawah lima batu nautika. Zon A merupakan kawasan perairan yang dikhususkan
kepada aktiviti penangkapan ikan menggunakan peralatan tradisional. Pengusaha vessel pukat
harimau yang ditangkap kerana mencerobohi zon A boleh dituduh di bawah seksyen 8B Akta
Perikanan 1985 iaitu melanggar apa-apa syarat dalam lesen yang dibenarkan.

Bagi menangani isu ini Jabatan Perikanan telah mengambil langkah proaktif dengan
meningkatkan aktiviti penguatkuasaan secara rondaan berkala atau operasi mengejut
berdasarkan maklumat yang diperolehi. Jabatan Perikanan Malaysia tidak mengadakan
perundingan secara terus dengan Polis Marin Malaysia tetapi bermesyuarat secara berjadual
setiap tiga bulan sekali bersama agensi-agensi penguat kuasa perundangan maritim yang lain di
bawah Jawatankuasa Bertindak Operasi Malaysia (JBOM).

Jawatankuasa Bertindak Operasi Malaysia yang diwujudkan oleh pusat penyelarasan
penguatkuasaan maritim Malaysia dianggotai oleh semua agensi yang terlibat di dalam
penguatkuasaan perundangan maritim negara. Agensi-agensi JBOM adalah seperti berikut,
Wisma Putra, Polis Diraja Malaysia atau Polis Marin, Tentera Laut Diraja Malaysia, Tentera
Udara Diraja Malaysia, Kastam, Jabatan Laut, Jabatan Perikanan Malaysia dan Jabatan
Imigresen Malaysia.

Pusat penyelarasan penguatkuasaan maritim Malaysia jabatan Perdana Menteri
menyelaraskan aktiviti penguatkuasaan antara agensi-agensi tersebut dan bertindak sebagai
koordinasi dalam penglibatan bersama agensi dalam suatu operasi khas. Operasi yang dikenali
sebagai ‘Operasi Samudera Gagah'’ digerakkan secara berkala bagi memastikan perairan negara
tidak dicerobohi oleh vessel-vessel nelayan asing dan pencerobohan zon oleh vessel-vessel
nelayan tempatan. Berasaskan rekod yang diterima oleh kementerian ini pihak Polis Marin
sehingga 14 Ogos 2006 telah melakukan tangkapan 116 buah vessel tempatan dan empat buah
vessel asing yang melakukan kesalahan seksyen 8(b) Akta Perikanan 1985. Justeru itu, tuduhan
mengatakan polis marin dikatakan berkawan baik dengan nelayan pukat harimau adalah tidak
wajar. Terima kasih.

Tuan Lim Hock Seng [Bagan]: Terima kasih Tuan Yang di-Pertua. Soalan tambahan.
Walaupun ada segala-gala mekanisme untuk menguatkuasakan undang-undang tetapi mata
pencarian nelayan-nelayan laut cetek terus terjejas akibat pencerobohan nelayan pukat harimau
ini. Sekiranya ada sesiapa nampak terdapat pencerobohan zon misalan kata pukat harimau ini
masuk ke zon A apa nelayan itu perlu buat. Sila beri satu panduan sekiranya ada nampak dia
mencerobohi zon A apa dia perlu buat kerana sekiranya diberitahu ada rondaan berkala itu tidak

berkesan langsung. Soalannya, apa dia perlu buat. Sila beritahu.



19

Datuk Hajah Rohani binti Haji Abdul Karim: Terima kasih Yang Berhormat. Dia harus
melaporkan kepada Jabatan Perikanan atau kepada wakil-wakil rakyat. Laporlah kepada wakil
rakyat sebab saya banyak juga menerima laporan.

Tuan Lim Hock Seng [Bagan]: Tengah malam?

Datuk Hajah Rohani binti Haji Abdul Karim: Tengah malam pun Yang Berhormat
lapor tapi tengah malam itu Yang Berhormat satulah, kita cuba untuk mengadakan pengawalan
yang sebaik mungkin. Tetapi apa yang harus dilakukan memang melapor dan Yang Berhormat
kita memang bersimpati bukan tidak bersimpati dan kita pun memang hendak menjaga kebajikan
bagi mereka di dalam zon A. Tetapi memang pencerobohan ini berlaku dan betul Yang
Berhormat katakan dia menceroboh bukan siang hari, dia menceroboh jauh-jauh malam. Kita
tidur dia bekerja. Tapi mesti kita ada gemblengkan satu tenaga di kalangan nelayan-nelayan itu
sendiri dan memang satu daripadanya hanyalah melapor Yang Berhormat. Terima kasih.

Tuan Chong Chieng Jen [Bandar Kuching]: Ada nelayan, Bandar Kuching juga ada
nelayan. Setujukah Yang Berhormat Setiausaha Parlimen masalah pencerobohan ini berasal
daripada foreign charter vessel dan penguat kuasa marin kita sangat lemah dan tidak dapat
dengan efisiennya untuk mengelakkan pencerobohan ini. Oleh itu, masalah asalnya berpunca
daripada foreign charter vessel dan kenapa kementerian Yang Berhormat sehingga sekarang di
perairan Sarawak masih membenarkan foreign charter vessel dilanjutkan. Semasa kementerian
Yang Berhormat benar-benar sedar tentang masalah ini saya fikir hasil lautan kita semua sudah
habis. Tidak ada untuk nelayan lagi. Apakah cadangan Yang Berhormat tentang foreign charter
vessel ini.

Datuk Hajah Rohani binti Haji Abdul Karim: Terima kasih Yang Berhormat. Jadi
pencerobohan ini Yang Berhormat bukan sahaja foreign charter vessel atau yang asing tetapi
sebenarnya juga termasuk juga yang tempatan. Sebab Yang Berhormat sebenarnya semula jadi
di zon A ini memang ikannya baik-baik belaka. lkannya yang kita kata table fish. Jadi di sinilah
di mana memang bukan sahaja yang foreign yang tempatan pun memang suka. Tetapi
memandangkan kita ada peraturan sebab itulah kita ada zon-zon tetapi Yang Berhormat
memanglah saya kata kita tidak seperfect yang kita kehendaki. Sebab lautan kita ini memang
luas jadi memang kadang dia tahu pula itu di mana tempat rondaan dia tidak pergi di situ. Dia
pun ada operasi juga Yang Berhormat.

Jadi bukan sahaja foreign, bukanlah saya hendak melindungi foreign tapi tempat ini
memang ramai yang sukalah sebab ikan-ikan di zon A tempat ikan berlindung dan ikan membiak.
Sebab itulah ikan-ikannya cantik-cantik dan ikan ini pun bukan di atas air di tengah-tengah air.
Jadi di zon A ini memanglah tempat ikan yang terbaik. Jadi Yang Berhormat mengenai charter
vessel di Sarawak itu memang kita sudah kurangkan setakat ini dan kalau ikut Jun tahun 2006
tidak ada lagi foreign charter vessel tapi yang mana masih ada bekerjasama dengan nelayan

atau usahawan tempatan jadi kita teruskan tapi under review. Terima kasih.

8. Datuk Ronald Kiandee [Beluran] minta Menteri Luar Negeri menyatakan kesan
kehadiran Setiausaha Negara Amerika dalam Mesyuarat Menteri-Menteri Luar ASEAN ke-39 di
Kuala Lumpur baru-baru ini. Sejauh mana pandangan ASEAN terhadap beberapa isu seperti isu
Myanmar, Korea Utara, Israel-Palestine dan Israel-Lubnan diambil perhatian oleh Setiausaha
Negara Amerika berkenaan.

Setiausaha Parlimen Kementerian Luar Negeri [Tuan Ahmad Shabey Cheek]: Tuan
Yang di-Pertua, saya mengucapkan terima kasih kepada Yang Berhormat bagi Beluran atas
soalan yang dikemukakan. Tuan Yang di-Pertua, kehadiran Setiausaha Negara Amerika
Syarikat Condoleezza Rice pada bukan Julai lalu atas kapasiti beliau sebagai wakil negara yang
menjadi rakan dialog ASEAN di mesyuarat PMM, PMC dan ERF. Malaysia dan negara-negara
ASEAN telah mengambil kesempatan atas kehadiran beliau untuk mengetengahkan pendirian
ASEAN terhadap isu-isu seperti isu Myanmar, Korea Utara dan konflik di Timur Tengah
terutamanya berkaitan dengan tindakan keganasan rejim Israel terhadap Lubnan dan Palestin
baru-baru ini.

Oleh yang demikian saya berpandangan bahawa kehadiran Rice telah mendatangkan
kesan yang positif sekali. ASEAN telah menyuarakan pandangan secara langsung kepada Rice
mengenai pelbagai isu yang disebut oleh Yang Berhormat dalam soalan itu serta bantahan
ASEAN berhubung sokongan pihak Amerika Syarikat di atas tindakan Israel di Lubnan.

Hasilnya mesyuarat Menteri-menteri Luar ASEAN, Persidangan Pasca Mesyuarat
Peringkat Menteri ASEAN dan forum serantau ASEAN telah mengeluarkan beberapa resolusi
dan pernyataan yang mengutuk tindakan tersebut. Pertemuan ini secara tidak langsung telah
dapat mempengaruhi lima negara yang membentuk ahli tetap Majlis Keselamatan Bangsa-
bangsa Bersatu (T-Five) dengan izin untuk mengeluarkan Resolusi 1701, yang membolehkan
gencatan senjata sementara dikuatkuasakan di Lubnan.

Timbalan Yang di-Pertua [Datuk Dr. Yusof bin Yacob]: Yang Berhormat bagi Beluran.

Datuk Ronald Kiandee [Beluran]: Terima kasih Tuan Yang di-Pertua, terima kasih
pada jawapan Setiausaha Parlimen. Tuan Yang di-Pertua, dunia tahu hakikat bahawa Bush
gagal di Iraq dan tidak juga berjaya di Afghanistan. Saya merujuk kepada pertemuan Perdana
Menteri dengan Bush sehari yang lalu dan harapan kita agar pertemuan itu bukan semata-mata
untuk mengaburi dunia terhadap kegagalan Amerika di Afganistan dan Iraqg.

Soalan saya, sejauh mana harapan ASEAN, OIC dalam isu-isu yang dinyatakan ini?
Termasuk juga isu tahanan Guatanabe dan isu terorisme yang mengikut sudut pandangan USA,
Amerika akan diambil perhatian oleh Bush sendiri dalam pertemuan yang diadakan antara Yang
Amat Berhormat Perdana Menteri dengan Bush baru-baru ini. Terima kasih.

Tuan Ahmad Shabery Cheek: Tuan Yang di-Pertua, terima kasih kepada soalan
tambahan daripada Yang Berhormat bagi Beluran walaupun soalan asal berkaitan dengan

pertemuan Setiausaha Negara Condoleezza Rice, tetapi soalan tambahan berkenaan dengan

Bush, pertemuan Yang Amat Berhormat Perdana Menteri dengan Presiden Bush saya kira ada
kaitan kerana ia adalah lanjutan daripada pertemuan yang diadakan di Kuala Lumpur pada baru-
baru ini.

Pertemuan yang diadakan selama 55 minit, saya difahamkan adalah pertemuan yang
dilanjutkan pada tempoh asalnya yang saya difahamkan hanya sekadar 30 minit diperuntukkan.
Ini bermakna satu pandangan yang positif dan penerimaan yang positif ditunjukkan oleh Presiden
negara Amerika terhadap kewibawaan negara kita Malaysia iaitu kewibawaan Yang Amat
Berhormat Perdana Menteri kita dan kewibawaan kita sebagai Pengerusi OIC. Dalam tempoh
masa yang begitu singkat, banyak perkara yang telah diutarakan, tetapi yang paling besar,
perkara yang mendominasikan perbincangan tersebut ialah yang berkaitan dengan soal
keamanan sejagat.

Kita menyentuh tentang soal isu Timur Tengah khususnya dalam pernyataan kita
mengenai pendirian kita dan meminta sokongan daripada Amerika Syarikat tentang isu Kerajaan
Perpaduan Nasional di Palestin, tentang rancangan kita untuk menghantar pasukan pengaman
kita di Lubnan, mengenai perdagangan dan pelaburan di antara Malaysia dan Amerika,
mengenai zon perdagangan bebas FTA yang kita mengharapkan ianya tidak akan
mendatangkan sesuatu yang negatif kepada negara kita. Dan yang lebih penting sekali dalam
perbincangan tersebut, kita telah membincangkan tentang soal pendirian kita supaya jangan ada
lagi salah faham tentang isu yang berkaitan dengan soal Islam dan keganasan dan sebab itu lah
Perdana Menteri kita juga turut menyatakan kesalnya dengan kenyataan yang dikeluarkan oleh
Pope Benedict yang ke-16 baru-baru ini.

Timbalan Yang di-Pertua [Datuk Dr. Yusof bin Yacob]: Ya, Yang Berhormat bagi
Sungai Petani.

Dato' Mahadzir bin Mohd. Khir [Sungai Petani]: Terima kasih Tuan Yang di-Pertua.
Pertama sekali saya ingin ucap setinggi tahniah kepada pihak Wisma Putra yang dapat mengatur
kunjung hormat Perdana Menteri kita dengan pihak Presiden Bush. Itu saya rasa satu usaha
yang baik sekali dan berkaitan dengan itu juga berkaitan dengan maksud saya dengan beberapa
isu yang telah dibangkitkan oleh Yang Berhormat bagi Beluran dan Rice saya tidak nampak apa
kesannya kita dengan pihak Rice, satu.

Dan sehubungan dengan itu, sebagai ahli ASEAN, apakah pendirian pihak Malaysia
terhadap kerajaan baru yang akan di tubuh di Thailand. Adakah kita akan beri pengiktirafan
kepada kerajaan baru yang baru sahaja akan mengambil alih daripada Thaksin. Dan saya tahu
kita tidak akan campuri hal ehwal dalam negeri Thailand tetapi apakah sekiranya kita diminta
untuk sama ada mengiktiraf atau pun tidak. Terima kasih.

Tuan Ahmad Shabery Cheek: Tuan Yang di-Pertua, izinkan saya menjawab soalan
yang saya rasa jauh tersimpang pada soalan asal. Tetapi kalau lah dikaitkan dengan tidak ada

kesan dengan kehadiran Setiausaha Negara Amerika itu dalam konteks hubungan kita dengan

ASEAN adalah tidak benar sama sekali. Perkara ini telah saya jelaskan tadi bahawa ASEAN
memerlukan rakan kongsinya dan antara rakan kongsi yang terbesar ialah Amerika Syarikat
tersebut kerana ia adalah merupakan pelabur dan rakan perdagangan yang terbesar bukan
sahaja untuk Malaysia tetapi juga untuk negara-negara yang lain.

Selain itu, saya jelaskan juga lagi di atas pertemuan tersebut, kita telah mengutarakan
banyak isu-isu khususnya berkaitan dengan keamanan sejagat, soal Timur Tengah yang ternyata
mendatangkan kesan yang begitu positif sekali selepas pertemuan tersebut. Berkaitan dengan
isu yang terbaru, yang dikaitkan dengan soal rampasan kuasa tentera yang terbaru di Thailand,
sukar untuk kita hari ini mengeluarkan satu kenyataan kita terus mengiktiraf kerajaan tersebut
kerana saya kira dalam mana-mana kerajaan mudah untuk menggulingkan sesebuah kerajaan,
tetapi perkara yang paling penting ialah bagaimana untuk mendapat legitimasi atau kesahan bagi
sebuah kerajaan yang baru.

Legitimasi dikaitkan dengan soal penerimaan rakyat, legitimasi dikaitkan dengan soal
perlembagaan, legitimasi dikaitkan dengan soal perundangan. Ini perkara yang tidak mudah
untuk kita putuskan pada hari ini dan kita menunggu lagi dan kita melihat apakah perkembangan

yang berterusan daripada isu rampasan kuasa tentera di Thailand. Terima kasih.

9. Dato’ Haji Hasan bin Malek [Kuala Pilah] minta Menteri Perdagangan Antarabangsa
dan Industri menyatakan apakah cadangan untuk mengatasi lambakan kereta-kereta terpakai di
Malaysia.

Timbalan Menteri Perdagangan Antarabangsa dan Industri [Tuan Ng Lip Yong]:
Tuan Yang di-Pertua, izinkan saya menjawab soalan ini bersama-sama dengan soalan yang
dikemukakan oleh Ahli Yang Berhormat bagi Tawau yang dijangka akan dijawab pada 20
November 2006 dan Yang Berhormat bagi Padang Serai pada 30 November tahun ini kerana ia
menyentuh perkara yang berkaitan. Tuan Yang di-Pertua,

Timbalan Yang di-Pertua [Datuk Dr. Yusof bin Yacob]: Baik.

Tuan Ng Lip Yong: Tuan Yang di-Pertua, semasa menjawab soalan daripada Ahli-ahli
Yang Berhormat bagi Jerai dan Jasin pada 30 Ogos 2006 di Dewan yang mulia ini, telah
dinyatakan faktor-faktor yang menyebabkan lambakan kereta nasional dan kereta terpakai
sekarang. la termasuklah penurunan harga kereta baru telah mengakibatkan penurunan nilai
kereta terpakai dan nilai trade in dengan izin untuk pembelian kereta baru. Pembiayaan
kewangan oleh institusi-institusi kewangan yang lebih ketat, kenaikan kadar faedah daripada
purata 2 peratus kepada 4.1 peratus dan pengurangan margin pembiayaan daripada 90 hingga
100 peratus kepada 75 sehingga 80 peratus sahaja.

Sikap dan persepsi pengguna yang masih beranggapan bahawa harga kereta akan terus

menurun, kesan kenaikan harga minyak dan pertumbuhan jualan kereta yang tinggi di dalam

tahun 2004 iaitu sebanyak 11.9 peratus dan pada tahun 2005, sebanyak 21.2 peratus juga
menyumbang terhadap penurunan jumlah jualan.

Tuan Yang di-Pertua, untuk makluman Yang Berhormat, berdasarkan maklum balas
dari pihak industri, situasi lebihan stok kereta setakat Januari hingga Jun 2006 hanyalah dalam
lingkungan 70,000 unit dan bukanlah sebanyak 200,000 unit seperti yang didakwa. Tuan Yang di-
Pertua, Kementerian Kewangan, Kementerian Perdagangan Antarabangsa dan Industri dan
Lembaga Kemajuan Perindustrian Malaysia telah diarahkan untuk merangka langkah-langkah
jangka pendek dan jangka panjang untuk memesatkan jualan kereta nasional. Antara langkah-
langkah yang sedang dipertimbangkan seperti dipermudahkan terma dan syarat-syarat bagi
kemudahan pembiayaan kereta. Menggalakkan sewa beli bagi syarikat dan meningkatkan
promosi eksport. Kerajaan juga telah membekukan segala permohonan kelulusan bagi
pengilang atau pemasang kenderaan baru. Terima kasih.

Timbalan Yang di-Pertua [Datuk Dr. Yusof bin Yacob]: Yang Berhormat bagi Kuala
Pilah.

Dato’ Haji Hasan bin Malek [Kuala Pilah]: Terima kasih Tuan Yang di-Pertua dan
Yang Berhormat Timbalan Menteri. Saya pertamanya hendak tanya soal lambakan kereta ini
dari segi nisbah dia. Banyak lambakan kereta terpakai ini yang dibuat daripada luar negarakah
ataupun lambakan kereta terpakai yang buatan dalam negeri, nisbahnya. Mana yang lebih
banyak? Yang pertama.

Yang keduanya, di mana-mana sahaja, kalau misalnya lambakan kereta terpakai,
buatan dalam negeri, saya ingat ini pun kita kena kaji pula kenapa benda ini berlaku sebab
mungkin dari segi mutu dan sebagainya pakai 2 - 3 bulan dah dijual sebagai kereta terpakai.
Kalau misalnya buatan luar negara, saya ingat kita kena kurangkan pula AP supaya lambakan
kereta ini tidak menjadi masalah kepada negara kita. Jadi itu soalan saya Tuan Yang di-Pertua,
terima kasih.

Tuan Ng Lip Hong: Terima kasih Yang Berhormat bagi Kuala Pilah. Saya tidak ada
angka-angka yang tepat. Tetapi kalau kita tengok dari segi pengeluaran kereta nasional dalam
tahun 2005, lebih dari setengah juta unit dan AP yang kita peruntukan 10 % sahaja. Dan kalau
kita tengok nisbah itu, kebanyakan kereta terpakai adalah kereta nasional. Saya sudah lupa
soalan nombor dua.

Dato’ Haji Hasan bin Malek [Kuala Pilah]: Saya pun hampir lupa juga soalan nombor
dua. [Ketawa] Walau bagaimanapun, kalaulah misalnya nisbah tadi banyak memihak kepada
lambakan kereta terpakai buatan dalam negeri, jadi soalan saya apakah langkah-langkah supaya
nisbah tadi dapat dikurangkan? Sebab mungkin dari segi mutu misalnya. Macam yang saya
sebut tadi, 2-3 bulan pakai dah dijual sebagai kereta terpakai. Jadi kena diperbaiki. Jadi soalan
saya, apakah program ataupun rancangan pihak kementerian untuk hendak mengatasi masalah

lambakan itu tadi?



24

Tuan Ng Lip Hong: Maaf Tuan Yang di-Pertua. Sebenarnya, kualiti PROTON bukan
oleh sebab mutu kereta nasional ini. Tetapi ini terpulang kepada pengguna. Tadi, saya sudah ...

Timbalan Yang di-Pertua [Datuk Dr. Yusof bin Yacob]: Ya, Yang Berhormat sudah
jawab tadi, Yang Berhormat ya.

Tuan Ng Lip Hong: Tadi saya sudah senaraikan sebab-sebab penjualan sudah turun.
Sekian, terima kasih.

Timbalan Yang di-Pertua [Datuk Dr. Yusof bin Yacob]: Ya, Yang Berhormat bagi Hulu
Langat.

Tuan Markiman bin Kobiran [Hulu Langat]: Terima kasih Tuan Yang di-Pertua, terima
kasih Timbalan Menteri. Soalan saya Yang Berhormat Timbalan Menteri, kereta-kereta terpakai
terutama sekali kereta-kereta mewah yang dibawa masuk daripada luar negara. Kebanyakannya
berusia 10 hingga 15 tahun dan keadaan kereta ini tidak teruji dari segi teknikalnya.

Adakah pihak kementerian mengenakan syarat tertentu kepada pengimport-pengimport
kereta terpakai untuk melalui proses kelulusan atau ujian oleh Kementerian Pengangkutan
misalnya? Oleh JPJ atau oleh PUSPAKAOM bagi memastikan kereta-kereta yang dibawa
masuk ini dalam keadaan yang baik atau dalam keadaan road worthy yang bagus dengan izin,
dan ini sedikit sebanyak menyumbang kepada kadar kemalangan jalan raya di negara ini.
Adakah kerajaan bercadang untuk mengenakan syarat ini? Terima kasih Tuan